
Ala ka laŋinitaw 

 

An daa bɛna se kuma kun min na bi, o ye gbaso, ani 
jɛnyɔgɔya min bɛ sɔrɔ gbaso kɔnɔ. O kuma kun nin kɔnɔ, an 
bɛna an ka miiri sin kitabu kuma ma, k’a filɛ kitabu ye mun 
kalan le di o koo ta fan fɛ, ani an bɛ se ka kalan jumɛ le sɔrɔ 
ka kɛŋɛ n’an ka bi tile ye. 

Mun nafa le bɛ nin kuma kun nin na, o min ye furu ye ? 

1. Kuma kun nyɛfɔli 

A fɔlɔ taa ye min ye, furu bɛ mɔgɔ dɛmɛ ka jɛnyɔgɔya nyuma 
sɔrɔ, a diima, min nyɔgɔn tɛ sɔrɔ ni mɔgɔ wɛrɛ ye. 

Furu koo jɔɔrɔ bɛ mɔgɔ caama na. Cɛw wala musow min ma 
furu sɔrɔ fɔlɔ, a nigɛ bɛ olu la, ani u b’a fɛ u ka furu ka nyɛ. 

Nka, kunangoya ye min ye, furu tɛ diya bɛɛ la i n’a fɔ u tun 
b’a makɔnɔna cogo min na. A bɛ laban ka kɛ dusu kasi ye u 
fɛ. O jɛnyɔgɔnya min tun bɛna kɛ sigi ko nyuma ni nisɔndiya 
ye u fɛ furu sababu la, o bɛ yɛlɛma ka kɛ kɛlɛw ni dusu kasi 
koo dama ye.  

Mɔgɔ caama ka gbasow kɔnɔ, u bɛ bondori kɛra ka se ka bɔ 
yɔrɔ sɔrɔ hami ni gɛlɛyaw bolo. 

1 

O gɛlɛya mana kɛ kɔnɔ gban ye I fɛ cogo o cogo, an daani b’a 
la ko kitabu bɛ ni fɔta ye, kitabu bɛ ladili di aw ma, ani ka 
jaabiliw di aw ka nyinigaliw bɛɛ ma. 

2. Furu bɔ yɔrɔ 

An k’an hakili jigi a la ko Ala de ye furu sigi. A ye furu sigi ka 
se ka Cɛw ni Musow wasa u ka laŋiniw la, ani ka u ka 
nisɔndiya koo wagaya. 

An bɛ se ka o kalan kitabu kɔnɔ, o min ye daminɛ kitabu ye, 
o kɔrɔ ko koow bɛɛ «daminɛ cogo.»  

Daminɛ kitabu ka daminɛ yɔrɔ la, maana fila bɛ sɔrɔ ye min 
tugura nyɔgɔn kɔ, ani u fila bɛɛ bɛ dinyɛ dan cogo de lakali. 
An b’a wele walisa aw ka se ka an ka sɛbɛ kalan o min bɛ 
kuma furu koo la. 

«Matigi Ala ye cɛ dila dugukolo buguri la ka 
nyanamaya ninakili don a nunwow fɛ ni a yɛrɛ 
dafinyɛ ye. O cɛ kɛra mɔgɔ nyanama ye.» 
(Daminɛ kitabu 2:7) 

«Matigi Ala ye cɛ bila Edɛn nakɔtu la, ko a ka a 
sɛnɛ ka a kɔlɔsi.»  (Daminɛ kitabu 2:15) 

«Matigi Ala ko: «Cɛ ka to a kelen na, o man nyi. 
Ne na a bɔnyɔgɔnko dɛmɛbaa dila a ye.»» 
(Daminɛ kitabu 2:18) 

O cogo la, an b’a ye ko koow bɛɛ daminɛ la, mɔgɔ fɔlɔ ni o 
ye Adama ye, a tun bɛ a kelen na, muso sii tun tɛ ye. Ala y’a 
to bɛganw bɛɛ kelen kelen tɛmɛna a ŋɛ kɔrɔ, «u bɛɛ cɛma 
«a ma a bɔnyɔgɔnko dɛmɛbaa ye» (Daminɛ kitabu 2:20) O 
de y’a to Matigi ye sinɔgɔba bila cɛ la, k’a galagala kelen bɔ 
ka muso dilan ni o ye. 

Adama ye min fɔ, an ka o kalan sisan: 

«Cɛ ko: «Sisan nin ye ne kolow la kelen de ye, ne 
farisogo dɔ don! »»  (Daminɛ kitabu 2:23) 

Adama ye mɔgɔ sɔrɔ sisan, a bɛ se k’a ka ŋɛnɛmaya tilan nin 
min ye, a ye mɔgɔ sɔrɔ min kɛŋɛna n’a ka makɔnɔni n’a ka 
laŋini ye. Min ye nin kitabu yɔrɔ nin sɛbɛ, ale ye kuma kuncɛ 
k’a fɔ ko: 

«O de y’a to cɛ na a fa ni a ba bila ka nɔrɔ a muso 
la, u na kɛ farisogo kelen ye.» 
(Daminɛ kitabu 2:24) 

3. Furu ka nafa 

An ka kɔsɛgi ka na kuma sen dɔ kan min bɛ se k’an kabakoya: 
An tun y’a ye ko Adama tun y’a ye ko ale bɛ a kelen, k’a sɔrɔ 
jɛŋɔgɔnya tun bɛ ale ni Matigi cɛ kosɛbɛ. Matigi ma Adama 
ka laŋini dafa wa? 

Nin koo bɛ se k’an kabakoya kosɛbɛ. An bɛ se k’a fɔ ko 
Matigi y’an dan walisa an ka taama a sago la, o dama tɛ, nka 

ko an ka jɛnyɔgɔnya nyuma sɔrɔ fana n’an mɔgɔ ŋɔgɔnw ye, 
ka fara o bɛɛ kan, an ka furu cɛɛw wala an ka furu musow 
ka jɛnyɔgɔnya ka kan ka giriya kosɛbɛ, bari an bɛ nisɔndiya 
sɔrɔ ni olugu ye. Ayiwa, mɔgɔw danna kun min na, ni u tɛ se 
ka o dafa, wasabaliya tɛ se n’a ma u sɔrɔ. 

An ye yɔrɔ min kalan Daminɛ kitabu la, o b’a yira ko Matigi 
bɛ Adamadenw ka fɛn nyinitaw di u ma. An b’an ka balo, ni 
jii sɔrɔ ka bɔ dugukolo ni kongo yiriw la. Ani min ye nii koo 
fan fɛ ye, Matigi bɛ janto o la fana. Matigi ye Muso di Cɛɛ 
ma k’a kɛ a jɛŋɔgɔn ye : teriya fan fɛ, layɔrɔ wala dilan koo 
fan fɛ, ani u ka baaraw tilan u ni ŋɔgɔn cɛ. 

Bi tilen nin na, an b’a ye ko mɔgɔ caama b’a ye ko u bɛ kelen 
na sigi la, katuguni teri tɛ u fɛ, wala a teriw y’a janfa. Ni o 
tigila mɔgɔw ye jɛŋɔgɔnya yaala ni Matigi ye nii fan fɛ, u 
bɔnɔna teriya min na, u bɛ se k’o sɔrɔ ni Matigi ye. A kaŋin 
o tigi ka furu, o le ye a nyuma ye, Matigi de ye o labɛn a ka 
nɛɛma kɔnɔ k’o di adamadenw ma. 

4. Cɛgbanaw ka koo 

Ni Matigi de ye cɛɛw ni musow bila ko u ka furu, an m’a kan 
ka cɛgbanaw wala muso gbanaw kɔniya. Dɔw yɛrɛ de b’a 
latigɛ ko olugu tɛ furu, ka kɛnyɛ ni miiriliw min b’o nyɛminɛ 
o koo la. Dɔw b’a fɛ ka bɔ cɛgbanaya ni musogbanaya la, nka 
u tɛ sera ka bɔ o la. Olugu mɔgɔw nunu, kelenasigi bɛ u tɔɔrɔ 
kosɛbɛ, o kama, dɔw bɛ fɛn wɛrɛ kɛ ka se ka ninsɔndiya furu 
nɔɔ ra. Nka, ni mɔgɔw bɛ bolo sin u ma ani ka yɛlɛ bɔ u ma, 

i n’a fɔ olugu bɛ dana, o kɛlen tɛ u dɛmɛ. An ka kan ka sɔn 
cɛgbanaw ni musogbanaw ma ani ka u dɛmɛ. 

5. Furu ka gundo 

An ka kɔsɛgi kitabu la: 

«O de y’a to cɛ na a fa ni a ba bila ka nɔrɔ a muso 
la, u na kɛ farisogo kelen ye.» 
(Daminɛ kitabu 2:24) 

A fɔlɔ taa ye min ye, an b’a ye ko Kitabu bɛ kumana cɛɛ ni 
muso ka jɛnyɔgɔya koo la. An b’a famu o yɔrɔ la ka ban ko 
cɛɛw gbasan ka nyɔgɔn furu, o ma bɔ Matigi la, wala cɛ ka 
muso fila ta, o ma bɔ Matigi la. 

Tinyɛ lo, an b’a ye yɔrɔ caama na dinyɛ la, ko muso caama 
furu bɛ ye, an b’a fɛ ka kuma ka taa Matigi yɛrɛ ka laŋini taa 
la. O kɔrɔ ko cɛ ni muso ka jɛŋɔgɔya, ka kɛnyɛ ni kitabu ye 
min fɔ ko u fila ka jɛn ka kɛ kelen ye furu barika la. 

O kɔrɔ b’a yira ko cɛ n’a muso ka kan k’u ka jɛŋɔgɔya faran 
n’u ka bangebaw ye, ani ka gbaso kura sigi. Ani o kɔrɔ ko o 
mɔgɔ fila ka kan ka don furu la ani o furu bɛ to furutututu u 
sii tile bɛɛ la. 

Badaa jɛŋɔgɔnya lo, o kɔrɔ ko cɛ ni muso ka kan ka to 
kantigiya la u ni nyɔgɔn cɛ u ka sii tile bɛɛ la. 

A laban, ni u ko ka kɛ farisogo kelen ye, o kɔrɔ ko dilan koo 
bɛ aw kɛ kelen ye. Dilan koo ma kan ka sɔrɔ cɛɛ ni muso fɛ 
ni u ma furu, u ka kan ka furu le kɛ fɔlɔ ka sɔrɔ ka ŋɔgɔn lɔn. 

Nafa b’a la an ka tintin nin yɔrɔ laban na. Kamasɔrɔ an bɛ 
SIDA tile la, o min bɛ fagari caama kɛra jamanaw la. Matigi 
b’a fɛ cɛɛ ni muso k’u yɛrɛw minɛ kakalaya koo fan fɛ, foo 
ka taga se u ka furu ma. Dɔw fɛ, o kɛ ka gɛlɛn kosɛbɛ. Mɔgɔ 
ka se k’a yɛrɛ tanga o bana nunu bɛɛ ma, fɔɔ u fila bɛɛ ka to 
kantigiya la. 

6. Cɛ ni muso ka kɛta ye min ye 

Daminɛ la, an ye yɔrɔ dɔw kalan ka bɔ kitabu kɔnɔ, min b’a 
fɔ an ye ko furu ye Ala ka nilifɛn ye min bɛ cɛɛ ni muso dɛmɛ 
ka to nisɔndiya kɔnɔ. An y’a mɛn fana ka bɔ kitabu kɔnɔ ko 
furu ye cɛɛ ni muso ka jɛŋɔgɔya de ye, min bɛ to badaa, ani 
dilan koo ka kan ka sɔrɔ furu kɛni kɔfɛ. Kumaw min bɛɛ fɔra 
furu koo la daminɛ kitabu kɔnɔ, an ma se k’a bɛɛ yaala. 

An bɛna kɔsɛgi daminɛ kitabu sura fila haya tan ni segi ma : 
Matigi y’a fɔ Adama ma ko : 

«Ne bɛna a bɔnyɔgɔn koo dɛmɛbaa dilan a ye.» 

Nin haya b’a fɛ ka mun fɔ? 

A fɔlɔ taa ye min ye, an ka kan k’a famuya ko Adama mako 
tun bɛ dɛmɛbaa la, a kelen tun tɛ se ka fɛn bɛɛ kɛ. I ka kɛ cɛɛ 
ye, wala muso ye, i tɛ se ka fɛn bɛɛ kɛ i kelen. Mɔgɔ tɛ se ka 

fɛn bɛɛ kɛ a kelen, mɔgɔ tɛ yen, min bɛ se k’a fɔ ko ale mako 
tɛ dɛmɛbaa la, k’a mako tɛ se mɔgɔ wɛrɛ ma. An y’a kɔrɔsi 
k’a ye ko Ala de ye furu dilan walisa cɛɛ bɛ min yini a muso 
fɛ, muso ka se k’o di a ma, ani muso bɛ min yini a cɛɛ fɛ, cɛɛ 
ka se k’o di a ma. 

O cogo la, u fila bɛɛ ka kan ka nyɔgɔn dɛmɛ. 

Nka haya min an y’a kalan, Ala y’a fɔ o yɔrɔ la, ko Ale ye 
muso dilan ka se ka cɛ dɛmɛ, a m’a fɔ ko ale ye cɛ dila ka 
muso dɛmɛ dɛ! aw ka miiri ko di? 

A ma fɔ, nka a bɛ yen. Kitabu kumana ka jɛya o fan fɛ, 
Efɛzikaw ka kitabu la, sura duuru, haya mugan ni duuru, ani 
haya mugan ni seegi b’a fɔ an ye ko : 

«Cɛw, aw ye aw ka musow kanu i ko Kirisita ye 
egilizi kanu cogo min na… Cɛw bɛɛ kelen kelen ka 
kan k’o musow kanu i ko a bɛ a farisogo kanu 
cogo min na.» 

7. Kanuya min ka di Ala ye 

Kanuya min ko fɔɔra yan yɔrɔ la, o tɛ furu kɔnɔ koo kanuya 
ye, nka o ye kanuya ye min mɔgɔ wɛrɛ bi sɔn k’a yɛrɛ di a 
mɔgɔ ŋɔgɔn ma k’a dɛmɛ walisa a ka yiriwali sɔrɔ. 

A gbɛni lo ko mɔgɔ caama ma famuyali sɔrɔ nin kalan na, o 
min ye ko muso k’a cɛɛ dɛmɛ, nka cɛɛw ye damatɛmɛ koo 
kɛ. 

Kunagoya ye min ye fana, o ye ko cɛɛ caama bɛ u muso minɛ 
I n’a fɔ baradenw lo, walima jɔnw. O cɛɛw b’a fɛ muso b’a 
bɛɛ kɛ. Ani u k’o kɛ gbansan fana. 

K’asɔrɔ, an ka kan ka lɔn ko kanuya min ye k’a mɔgɔ ŋɔgɔn 
dɛmɛ, k’a toŋɔngɔn mako ŋɛ, ka janto a toŋɔngɔn na, o ye 
kanuya ye min ka kan ka sɔrɔ u fila bɛɛ la. 

Kitabu kumana kanuya min koo la,  juguya tɛ sɔrɔ a la, a tɛ 
cogo ŋini ka kɛ a cɛɛ kun na, walima a muso kun na. 

Kitabu kumana kanuya min koo la, o ye kanuya ye min b’a 
yɛrɛ di ka koŋuma kɛ dɔ wɛrɛ ye. 

Cɛɛ ka kan k’a muso dɛmɛ cogo jumɛn, ani muso fana ka kan 
k’a cɛɛ dɛmɛ cogo jumɛn? 

Ŋinigali filɛ nin ye, min jaabili ka gɛlɛn. A fɔlɔ an b’a dɔn ko 
jamanaw bɛɛ kelen kelen ka landan koow, ani u ka derinan 
koow bɛ dana dana. O Kow nunu bɛɛ le b’a to an bɛ cɛɛw ni 
musow ka kɛtaw lon ka bɔ ŋɔgɔna furusow kɔnɔ. Nka o bɛɛ 
la, an ka kan k’an yɛrɛ ŋininga ni o delina koo nunu min u 
y’a sɔrɔ ka bɔ diŋɛ la, ni o bɛni lo ni kitabu ka laŋini ye 
furusow kɔnɔ. O ye siraŋa ye, k’amasɔrɔ o kɛcogo min bɔɔra 
landa kow la, o bɛni tɛ ni kitabu ka cogo ye. 

O la sa, a bɛni bɛ danaba cɛɛ ani danaba muso ka sigi ka miiri 
cogo min na u fila bɛna Kitabu kuma mara u ka furu kɔnɔ, 
ani u ka baara kɛcogo la. 

A ŋuma ye min ye, o ye ko furu cɛɛ ka cogo ŋuma sɔrɔ n’a 
furu muso ye, ani furu muso ka cogo ŋuma sɔrɔ n’a cɛɛ ye. 
U fila bɛɛ ka kan k’u yɛrɛ labila ka di ŋɔngɔn ma, ka ŋɔngɔn 
dɛmɛ. Ni o kɛcogo ŋuma sɔrɔla furuso o furuso min kɔnɔ, a 
bɛ nɔgɔya bɛɛ kelen kelen fɛ k’u ka kɛta lɔn. A dan ye cɛɛ k’a 
yɛrɛ ŋininga ko: Ne muso mako bɛ ne la mun koo la? A mako 
bɛ ne ka dɛmɛli la wa ? Ne ka furu cɛɛ mako bɛ ne la mun 
koo la ? A mako bɛ ne ka dɛmɛli la wa ? 

8. Denmɛnsɛw 

A fɔlɔ, an bɛna kuma yɔrɔ dɔ koo la min bɛ sɔrɔ daminɛ 
kitabu la sura 1: haya 28. Matigi kumana furu gbaso fɔlɔ 
mɔgɔw fɛ ka se ka duba ta u ye, A ko: 

«A ye bangi, ka caya, ani ka dugukolo fa.» 

Ni haya nin ka nafa ye jumɛ ye ? 

A bɛ an hakili jigi ko Ala de ye cɛɛw ni musow dan, walisa u 
ka buguya, o kɔrɔ ko u ka denw sɔrɔ. O de y’a to Ala ye furu 
sigi, walisa cɛ ni muso ka se ka denw ladon ka u kolo furu 
sababu fɛ. Den o den, a mako bɛ a faa ni a baa la, a b’a fɛ ka 
lamɔ gbaso kɔnɔ hɛrɛ bɛ sɔrɔ yɔrɔ min na. Ni u ko gbaso, Ala 
yɛrɛ de ye gbaso sigi walisa hɛrɛ ka sɔrɔ cɛɛ ni muso cɛ, o 
dɔrɔn tɛ, nka denw ka ladon ka ŋɛ. 

Nka bi diŋɛ nin na, jama caaya kojugu, fɔ dɔw yɛrɛ bɛ dɛsɛ 
balo la, ayiwa n’a bɛ ten, yala kun b’ara ka den caama wolo 
tugu wa? 

Tiŋɛ lo, an b’a dɔn ko fɔlɔ mɔgɔw fɛ, bangi tun ka kan ka 
caaya, ani fɛn tun tɛ dɛsɛ u la. Bi nin na, wagati cogo 
yɛlɛmana, ani mɔgɔ caama bi sɛgɛ ka se ka ŋɛnɛmaya cogo 
ŋuma di u denw ma. 

Nka o bɛɛ ra, Adamadenw ka kan ka taa ŋɛ buguyali la, 
walisa dɔ ka to ka fara an kan. Ka fara o kan, an bɛ se k’a fɔ 
ko an ka kan ka cogoya ka dɔ bɔ den daaw la. Kamasɔrɔ a ka 
nɔgɔ ka janto den damaniw la, ani ka u ka siniŋɛnsigi labɛn. 

N’an y’a latigɛ ko an b’a fɛ ka nin dendaa le sɔrɔ bangi la, fɔɔ 
aw bɛ wolokobɔŋɔgɔna koo bila sen kan. 

Danabaw dɔw b’a miiri ko ka sɔn wolokobɔŋɔgɔna koo fɛrɛw 
ma, ko o tɛ bɛn ni Ala ka kuma min y’a fɔ ko an ka bangi ka 
dugukolo fa. Ko o kama, an ka kan ka gbɛrɛ an musow wala 
an cɛɛw kɔrɔ, hali n’an ma wolokobɔŋɔgɔna fɛrɛw ta. Ani ko 
n’an gɛrɛla an muso wala an cɛɛ la n’a kɛra kɔnɔ ye, an b’a 
fɔ ko mɔgɔ tɛ ban den na ni Ala y’a di. 

Tiŋɛ la, an bɛ boŋa da o danabaw nunu kan, nka an ma jɛn 
ni u ye o miirili nin na. Ala b’an wele ko an k’an niyɔrɔ ta ani 
ka kɛ hakilitigiw ye. Ani bi, an ka kɛ ni hakili ye ka dɔ bɔ 
denwolo caama la, ani an bɛ taa ŋɛ ka wasali sɔrɔ dilan kan 
n’an ka furu musow wala n’an ka furucɛw ye. 

O la, ni cogo bɛ aw fɛ ka taari kɛ wolokobɔŋɔgɔna fɛrɛw la, 
an b’aw jaa gɛlɛya o la. 



Furu koo         13 

 

Bi ni cogo b’an fɛ ka dɔ bɔ an ka denwolo la, an k’o kɛ walisa 
an ka se k’u balo. 

K’asɔrɔ, jamana dɔw la, gbasow dɔw bɛ ye, olugu mako bɛ 
den caama na, o kun tɛ dɔ wɛrɛ ye, ko ni o denw nana kɔrɔ, 
u ka se ka o bangebaw dɛmɛ. O de y’a to an b’ɛ segi a kan 
k’a fɔ gbasotigiw bɛɛ ye ko u ka latigɛri jɔnjɔn ta den wolo 
koo ta fan fɛ ka kɛŋɛ ni see min b’o ye, ni o tɛ gɛlɛya bi se ka 
donyɔrɔ sɔrɔ. 

Min ye dɛmɛli ye ka lase an ka musow wala an ka cɛɛw, wala 
ka ŋɛsin denmɛsɛnw ma, o bɛ miiri di an ma. Kamasɔrɔ an 
b’a dɔn ko furu kɔnɔ, min ye a fan ŋuma ye, o dafa ka gɛlɛn. 

O de y’a to an bɛna taa ŋɛ ka dɔ fɔ gɛlɛyaw min bɛ se ka 
furuso ŋagamu ka kɛlɛw ni ŋɛnasisi don furu kɔnɔ. 

Gbasow ka gɛlɛyaw 

 

Daminɛ kitabu sura fɔlɔ ani a filanan, an bɛ furu ŋuma ye ka 
bɔ Adama ni Awa ka maana kɔnɔ. Nka bi, a kunangoya ye 
min ye, o ye ko an tɛ o nisɔndiya ŋɔgɔn ye gbasow kɔnɔ tugu. 
Gbasow caama bɛ kɛlɛ le la, ka kuntigiya yira ŋɔgɔn na, ani 
ŋɔgɔn kanbilali. Mun na a bɛ se tuma dɔ ko an tɛ bɛn n’an 
furu muso ye, wala an furu cɛɛ ye ? Ani o bɛnbaliya 
daminɛna tuma jumɛ a siŋɛ fɔlɔ la? 

1. Gbaso ka gɛlɛya fɔlɔ 

Gbɛlɛya ka dabɔ yɔrɔ bɛ sɔrɔ daminɛ kitabu sura saba la. Ni 
aw hakili b’a la, Matigi y’a fɔ Adama n’a muso ye ko yiriw 
min bɛɛ tun bɛ sɔrɔ Edɛn nakɔ foro nin kɔnɔ, k’o ka o bɛɛ 
dumu, foo yiri kelen dɔrɔn; o tun ye koŋuman ani kojugu 
dɔniya yiri de ye. O la, nijugu, min bɛ wele ko sutana, ye a 
yɛrɛ yɛlɛma ka kɛ saa ye, walisa ka Awa kɔrɔbɔ ko n’a sɔna 
ka jiriden nin dumu, a ŋa bɛ yɛlɛ i ko Ala.  Ten cogo la a sera 
ka Awa n’a ka cɛɛ nigɛ, u ye o yiriden nin dumu. U fila bɛɛ 
sina ka nigɛ saa ka fɔta fɛ ka Ala kanbila ka yiriden dumu, 
Ala tun ye u bali o min na. 

Tuma min na, Matigi nana ka Adama n’a muso Awa ŋininga 
u ka kanbilali koo la, sani u ka sɔn jalakili ma, u daminɛna ka 
to ka ŋɔgɔn jalaki. Gbaso ka gɛlɛya fɔlɔ dɔ filɛ nin ye. 

O cogo kelen na bi, ni gɛlɛya dɔ dona gbaso dɔ kɔnɔ, furuniw 
bɛ wuli ka to ka ŋɔgɔn jalaki, o cogo la, u bɛ koo tɔ juguyara 
u yɛrɛ kun, u tɛ sɔn jalakili ma. 

An k’an halakili to Yesu ka kuma la : «Kalafitini min b’I 
balima ŋaa na, mun na I b’o filɛ kasɔrɔ lɔgɔkuru b’I ta la, I 
t’o ye wa? Nanbaramɔgɔ, lɔgɔkuru min b’i ta la, o bɔ fɔlɔ. O 
la, i bɛna yeli kɛ ka ŋa, ka kala bɔ i balima ŋaa na.» (Matiye 
7:3 ni 5) 

2. Adama ka kanbilali kunkanko 

Nafa bɛ Adama ni Awa ka maana tɔɔ la. I n’a fɔ u fila bɛɛ ye 
Ala kan bila minkɛ, Ala wajibiyara ka u kolo ani ka u danga. 
K’asɔrɔ o danga bi digi hali u bɔnsɔn bɛɛ la, o kɔrɔ ko 
Adamadenw bɛɛ. 

Fɛn bɛɛ tun bɛ Adama ni Awa fɛ, nka u bɔnɔna fɛɛ bɛɛ la i 
n’a fɔ anw fana, u ka kanbilali kɔsɔn. Awiya an ka kɔsɛgi an 
ka kuma kun kan, ni o ye furu koo ye, Ala ye danga kuma 
min fɔ ka di muso ma, o filɛ nin ye. 

«I cɛɛ nigɛ bɛna kɛ i la, ale bɛna kɛ i kuntigi ye.» 
(Daminɛ kitabu 3:16) 

N’a fɔra ko: «I cɛɛ nigɛ bɛna kɛ I la», Ala y’a fɔ muso ye ko, 
nigɛ min ye ka sigi jɛŋɔngɔya la ni cɛɛ ye, o tɛna bɔ muso la 
ka ye. Matigi ye furu dan bɛɛ ka hɛrɛ kɔsɔn, hali ni Adama ni 
Awa benna kanbilali la, o tɛ furu bali. 

An b’a kɔrɔsi k’a ye bi ko mɔgɔ caama b’a fɛ ka furu, ani ka 
kanuya sɔrɔ gbaso kɔnɔ. Matigi b’a fɔ an ye ko kojugu donna 
o jɛŋɔgɔnya diima nin sen fɛ, ani o nana ni bɔnɛ ni kɛlɛw ye. 

Matigi ko: «A bɛna kɛ I kuntigi ye.» An bɛ kokɛtaw min yera 
bi, Matigi bɛ o de ko fɔɔra. Tuma dɔ furu bɛ yɛlɛma ka kɛ 
fanga koo ye, fɔɔ cɛɛ n’a muso cɛ, kelen b’a fɛ ka kuntigiya 
sɔrɔ kelen kan. Sani an k’an yɛrɛ labila ka di ŋɔgɔn ma, k’a 
dɛmɛ walisa a ka nisɔndiya, an tɛ o kɛ, bɛɛ kelen kelen b’a 
fɛ ka tɔnɔ sɔrɔ a tɔkelen na ni fanga ye, wala ni keguya ye, 
walisa k’a kelenna nafa sɔrɔ.  

Dɔw yɛrɛ b’u yɛrɛ kɛ kuntigiw ye, ani ka u musow minɛ I ko 
jɔnw wala baarakɛdenw. K’asɔrɔ o tɛ bɛn ni Ala ye furu sigi 
cogo min na. 

3. Kɛlɛw min bɛ bangi gbasow kɔnɔ bi, ni cɛɛw de ye o 
dabɔbagaw ye 

Gɛlɛyaw min bɛ sɔrɔ gbasow kɔnɔ, tuma caama cɛɛw de b’a 
fɛ ka kuntigiya sigi muso la. Dɔw bɛ kuma gɛlɛnw fili muso 
ma, wala ka fariya muso kun na. Nka a bɛ se fana ko musow 
dɔ bɛ kuntigiya minɛ cɛɛw la. A ka kɛ cogo o cogo, kɛlɛw min 
bɛ gbasow kɔnɔ bi, o kɛlɛw b’a yira ko cɛɛ ni muso cɛ, dɔ b’a 
fɛ k’a kelen nafa ŋini, a t’a fɛ ka tɔkelen nin dɛmɛ, wala k’a 
dafa. 

Gbaso caama fɛ, u delila o la. Nka kunangoya ye min ye, o 
ye ko a ka nɔgɔ ka kojugu kɛ a furu ŋɔgɔnna, a tun ka kan 

k’o min kanu. O cogo la, tɔɔrɔ caama bɛ bangi gbaso kɔnɔ 
dogo la, o mɔgɔ fila ka bɛnbaliya fɛ. 

A kunadiya ye min ye fana, furuw bɛɛ le tɛ kojugu wala bɔnɛ 
kɔnɔ. Furumaw dɔw bɛ lagafiya la ka tɛmɛ dɔw kan, ani dɔw 
bɛ gɛrɛ Ala ka sago ma caama. O n’a taa bɛɛ furu min dafara 
pewu pewu, o tɛ yen, k’amasɔrɔ juguya bɛ bɛɛ kelen kelen 
ka dusukun na, ani o juguya de bɛ an ŋɔni ko an ka kuntigiya 
kɛ an furu ŋɔgɔn kan. 

Ni nin gɛlɛya ŋɔgɔn bi sɔrɔ i ka gbaso kɔnɔ: an bɛna ladili 
jumɛn le d’i ma? Jigi b’i fɛ tugu wa ? 

4. Yesu de kɛra an jigi ŋuma ye 

Sura min bɛna tugu, an bɛna ladili di. O la, an bɛ se ka kuma 
jigi koo la, daminɛ kitabu ye min di an ma, k’amasɔrɔ Ala ye 
danga kumaw minw bɛɛ fɔ, duba kumaw fana bɛ sɔrɔ a kɔnɔ. 

Saa min ye Adama ni Awa nigɛ, Ala y’a fɔ o saa ye ko : 

«Muso bɛna denw min bangi, olugu na i kunkolo 
ŋɔŋɔn, ani ele bɛna cin a sen tɔntɔnli la.» (Daminɛ 
kitabu 3 :15) 

An bɛ ŋafɔli kɛ nin haya la, Adamadenw bɛɛ de benna 
sutana ka fanga kɔrɔ, nka Matigi ye nin layidu ta ko : mɔgɔ 
dɔ bɛna nan ka see sɔrɔ o ninjugu nin kan. 

O koo lo Yesu Kirisita y’a dafa, ka see sɔrɔ sutana kan 
gbegbeyiri kan, ani minw daara a tɔgɔ la, a bɛ olugu hɔrɔnya. 

Yesu fana bɛ se k’an dɛmɛ walisa an ka cɛlabɛni sɔrɔ an ka 
jɛŋɔngɔya la ni o ye furu ye. Kitabu kumana furu sifa min 
koo la, Yesu bɛ se k’an dɛmɛ walisa an ka ŋɛtaga sɔrɔ o furu 
la ka kɛŋɛ ni Kitabu ye min fɔ. 

Yesu nana nin diŋɛ kɔnɔ, min faani lo ni juguya ye, Yesu tun 
kɛra o kanuya ŋɛyirabaga ye. Yesu ye baara min bɛɛ kɛ 
dugukolo kan, an y’a ye ko a tun bɛ mɔgɔw bɛɛ le kanu. A ye 
o kanuya yira tuma min na a yɛlɛla gbengbeyiri kan walisa 
k’an kumabɔ. 

Furu kɔnɔ, ŋɔgɔn kanuya ani kanu min ye layɔrɔ taa ye, o fila 
bɛɛ bɛ ye, nka an mako bɛ min na k’a lɔn, o ye kanuya ye 
min Kirisita kɛra ŋɛyirala ye, kanuya min b’a to i bɛ ban i yɛrɛ 
la, ka juguya bɔ i kɔnɔ, ani ka i yɛrɛ di i furu ŋɔgɔn ma, walisa 
k’ale dɛmɛ a ka ŋɛ, o ye a ŋuma ye. Gbaso ka gɛlɛya tɛ se ka 
ŋɛnɛbɔ ka ban n’an ma Kirisita ka kanuya cogo ta, k’amasɔrɔ 
ale kelen de b’a yira an na cogo min na an ka kan k’an muso 
wala an cɛɛ kanu. 

Tilenbaliya min bɛ sɔrɔ furu kɔnɔ 

 

An bɛ se ka gɛlɛya caama kunbɛn an ka gbaso kɔnɔ jurumu 
kɔsɔn, o min bɛ diŋɛ kɔnɔ ani a bɛ an ka ŋɛnɛmaya kɔnɔ. 
Jurumu min ka jugu, an bɛna kuma o dɔ koo la. O jurumu bɛ 
se ka furu caama cɛn ani ka dusukun caama jogin. O jurumu 
tɔgɔ ko tilenbaliya furu kɔnɔ, wala an bɛ se k’o jurumu wele 
fana ko jatɔya. 

1. Jatɔya man di Ala ye 

Ni u ko jatɔya, o ye cɛɛ wala muso min bɛ sii ni muso wɛrɛ 
ye, wala cɛɛ wɛrɛ ye, k’asɔrɔ a furu cɛɛ wala a furu muso tɛ. 

O koo haramulen bɛ Ala ŋɛkɔrɔ. 

An bɛ o tana sɔrɔ sariya Musa ka sariya sɛbɛ kɔnɔ. Sariya 
wolonfilanan y’a fɔ ko: 

«I kana jatɔya kɛ.» (Exode 20:14) 

O sariya kumaw tun diira Isirayɛli siya ma, nka fan wɛrɛ fɛ, 
o sariya bɛ Matigi ka miirili de yira o min diira Adamadenw 
bɛɛ ma. 

Kitabu kuturu nin bɛɛ ra, sɔsɔri sii ma kɛ nin sariya nin la, 
Yesu yɛrɛ tagara ŋɛ ka jatɔya koo kɛlɛ, hali yɛrɛ k’a fɔ ko nigɛ, 
wala ka sama muso nɔfɛ, wala miiri min bɛ se ka mɔgɔ bila 
jatɔya la. An ka Matiyo kitabu kalan ŋɔgɔnfɛ: 

3 

«Aw y’a mɛn, a fɔra ko: “I kana kakalaya kɛ.“ 
Ayiwa, ne b’a fɔ aw ye ko ni mɔgɔ o mɔgɔ ye muso 
filɛ k’a ŋaa bɔ a fɛ, o tigi ye kakalaya kɛ a dusu la 
n’o muso ye ka ban.»  (Matiyo 5:27-28) 

An ka bi tile la, mɔgɔ caama bɛ ye, u tɛ nin jurumu baa nin 
jati, ani a kunangoya ye min ye, diŋɛ faara ni jatɔya koo 
gbansan ye. 

Mɔgɔ caama bɛ yen, u taa lɔn ko jatɔya ma ŋi. Ani u bɛ mɔgɔ 
wɛrɛw jaa gɛlɛya jatɔya koo la, ani u bɛ miiri ko u ka ko 
kelɛnw ka ŋi. K’asɔrɔ Kitabu ye jatɔya koo bali, k’amasɔrɔ a 
bɛ gbasow halaki. 

Kitabu bɛ kuma jatɔya koo la cogo caama fɛ, sariya ye jatɔya 
koo bali, nka i n’a fɔ mɔgɔ caama tɛ sariya kuma jati, Kitabu 
bɛ mɔgɔw hakili jigi gɛlɛya min b’ɛ nan jatɔya koo kɔfɛ. 

O la, Ntalen Kitabu bɛ jatɔya koo yira ko o ye hakitanya ye, 
o ye kɛwalen ye min an bɛ se k’a fɔ ko fatɔya koo de don. 
An ka yɔrɔ dɔ kalan Ntalen kitabu la: 

«Bari kakalamuso dalakuma ka di I ko lii. A ka fɔta 
nugunin bɛ I ko tulu. Nka a ka koo laban ka kunan 
kosɔbɔ. A ka fari I ko muru daa fila. Abɛ taga ni 
mɔgɔ ye saya yɔrɔ la. A bɛ se lahara. Aw yɔrɔ ka 
jaŋan musololon na, aw kana gwɛrɛ a ka soo daa 
la, janko aw barika kana yɛlɛma mɔgɔ wɛrɛ fɛ, aw 
sii tile kana don mɔgɔ hinɛbali bolo. Lonan dɔw 

kana aw bololafɛnw kɛ u yɛrɛ ta ye. Aw ka baara 
nafa kana kɛ mɔgɔ wɛrɛ ta ye, janko aw kana to 
ka ŋunan a laban na, aw fanga n’aw barika 
banwaati la.» 
(Ntalen 5:1-3 ka se 5 ma, ani 8 ka se 11 ma) 

Nin yɔrɔ bɛ jatɔya yira ko mɔgɔ bɛɛ ka kan ka boli jatɔya ŋɛ 
cogo bɛɛ la. 

O koo ye tiŋɛ ye wa? Mɔgɔ min bɛ jatɔya kɛ bi, a bɛ a yɛrɛ 
bilara farati jumɛ la? 

2. Jatɔya ka kunkanko 

Ntalenw b’a fɔ ko jatɔya lili ye tɔɔrɔ kunama ni dimi farima 
ye. 

Koo min m’an daga, ni mɔgɔ dɔ bɛ o kɛ dogo la, o tigi ka cogo 
bɛ yɛlɛma; a bɛ galon tigɛ ka tiŋɛ datugu, ani o bɛ nan ni 
dusukasi ni tɔɔrɔ ye o tigi ma. 

Ni o jatɔya koo nanan bɔ kɛnɛ kan, kɛlɛ minsɛw bɛ daminɛ, 
ani o kɛlɛw bɛ fariya tuma dɔ. Bɛn min tun bɛ sɔrɔ cɛɛ n’a 
muso, wala muso n’a cɛɛ cɛ, o bɛ cɛn, ani u fila tɛ la ŋɔgɔn 
na tugu, a laban, furu faran bɛ nan, ani tɔɔrɔ caama wɛrɛw 
bɛ fara o kan. 

O la, hali ni mɔgɔ caama bɛ jatɔya kɛ, min ye a kɛbaga ye, 
tuma dɔ o tigi kɔrɔfɔni bɛ a teriw wala a lamini mɔgɔw fɛ, 
katuguni jatɔya ye malobaliya koo de ye. 

O cogo la fana, o tigi bɛ farati la, katuguni a bɛ se ka SIDA 
bana ta, ka tɛmɛ a ka jɛniya caama ni fɛ. Ni aw ya kɔlɔsi, aw 
bɛna a ye ko o bana ye halakili caama kɛ a gɛrɛfɛ, ani o koo 
ka kan ka kɛ siranya ye, walisa aw ka ban jatɔya la. Ntalen 
kitabu ye o farati koo nunu bɛɛ fɔ, nka a bɛ kuma farati wɛrɛ 
la fana min ka jugu tugu. 

3. Jatɔya koo bɛ saya lase mɔgɔ ma 

Ntalen kitabu bɛ kuma jatɔya koo la, ko a bɛ mɔgɔ faga. 
Ciden Poli y’a fɔ ko cɛɛ wala muso min bɛ jatɔya kɛ : 

«Minw bɛ o koo nunu ŋɔgɔn kɛ, olugu tɛna don 
sankolo masaya la fewu.»  (Galatikaw 5:21) 

Ka nin bɔ o la, an b’a fɔ ko jatɔya koo man di Ala ye, ani min 
bɛɛ bɛ jatɔya kɛ, olugu tɛna niyɔrɔ sɔrɔ Ala ka lahidu la, u 
tɛna Ala ŋɛdaa ye, ani u tɛna don sankolo Masaya la. 

4. Koo min bɛ mɔgɔ bila jatɔyala 

Lasɔmili kuma min bɛɛ kɛra, ani farati koo min bɛ jatɔya koo 
la, hali k’asɔrɔ mɔgɔ dɔw bɛ tulogɛlɛya kɛ ka taa ŋɛ o la. A 
fɔlɔ taa ye min ye, nigɛ min bɛ mɔgɔ sama jatɔya ka fan fɛ, o 
ka jugu, k’a sɔrɔ mɔgɔw tɛ cogo ŋini ka u yɛrɛ sama ka mabɔ 
o la, wala ka u yɛrɛ minɛ. 

Ani an tun y’a fɔ ko mɔgɔ caama bɛ gɛlɛya kunbɛn u ka gbaso 
kɔnɔ. O mɔgɔw jigitigɛlen don, u tun bɛ min makɔnɔna, u ma 
o sɔrɔ, u ma wasa. Ka o to o wasabaliya la, u bɛ miiri ko u 
bɛna cogo wɛrɛ dɔ sɔrɔ yɔrɔ wɛrɛ la. 

Kɛlɛ koo ni fariya ye mɔgɔ caama barika ban u ka gbasow 
kɔnɔ, o mɔgɔ sifa, u mana cogo fitini dɔ sɔrɔ u ŋɛkɔrɔ dɔrɔn, 
u bɛ u yɛrɛ di cɛ wɛrɛw ma, ka miiri ko u bɛna sɔrɔli kɛ o 
ŋamɔgɔ cɛɛ wala o ŋamɔgɔ muso fɛ, ka tɛmɛ u ka furu cɛɛw 
wala ka furu musow fɛ. O jɛŋɔgɔnya kura nunu ye fuu ye, u 
bɛ u yɛrɛ de lafili la. 

O la, an bɛ se k’a fɔ ko fɛn min bɛ mɔgɔ bila jatɔya la, o ye 
ko o cɛɛ wala o muso bɛ bolila gɛlɛya dɔ la, ka se ka fɛn ŋuma 
minɛbali minɛ. 

Fɛnw min bɛ mɔgɔw bila jatɔya la, o ka caa, ŋa an m’a kan 
ka dɛn o la k’a fɔ ko o de y’a to an don na jatɔya la. Jatɔya 
bɛ taa ni an ye tunu yɔrɔ la, ani a bɛ Ala dusu kasi kosɛbɛ, o 
min y’an dan ni kun wɛrɛ ye. Jatɔya tɛ se ka foyi ŋɛnɛbɔ, nka 
a bɛ kunko wɛrɛ de daabɔ yɔrɔ wɛrɛ la. 

Ni jatɔya ma kɛ fɛrɛ ye ka se ka gbasow ka kunkow ŋɛnɛbɔ, 
wala ka kunko wɛrɛw dɔw ŋɛnɛbɔ, yala fɛrɛ wɛrɛ bɛ se ka 
sɔrɔ tugu wa? 

5. Kirista ka kanuya 

Sani an ka boli gbaso ka gɛlɛyaw ŋɛ, an ka kan ka cogo ŋini 
ka u lalaga, ka an ka kanuya caaya gbaso kɔnɔ. 

O la, an ka kan ka Kirista ka kanuya ŋɔgɔn le ladege. O 
kanuya nin tɛ juguya dɔn, nka a bɛ cogo bɛɛ ŋini k’a koŋuma 
kɛ a mɔgɔ ŋɔgɔn ye. 

Krista ka kanuya ye kanuya dafalen ye. Yesu tɛ ban a ka 
mɔgɔw la, hali n’an y’a jigi tigɛ tuma dɔ, a tɛ ban an nan. Ka 
kɛŋɛ ni o kanuya ŋuman nin ye, anw ka kan k’an ka cɛɛw 
wala an ka musow kanu hali ni gɛlɛya bɛ cogo o cogo. 

Kanuya ŋuma, tɛ farifaga kɛ tuma min na gɛlɛya bɛ ye, 
gɛlɛya wagati la, a bɛ cogo bɛɛ ŋini ka se ka fɛɛrɛ sɔrɔ o la, 
walisa bɛɛ ka nafa sɔrɔ.  

 

=========================================================== 

 

Barokɛŋɔgɔnya 

 

Fɔɔ ka na se yan ma, an ye kalan sɔrɔ ka ŋɛsin Matigi ka 
laŋini ye min ye furu kɔnɔ, ani a b’a fɛ an ka ŋɛsin fan min fɛ 
furu kɔnɔ. An y’a famu ko jurumu kɔsɔn, a ka gɛlɛn 
Adamaden ma ka se ka Matigi ka laŋini dafa: K’asɔrɔ min 
kɛra kunangoya ye, o ye ko an bɛ kunbɛn ni gɛlɛyaw ye furu 
kɔnɔ. O kɔ, an kumana ka taa jatɔya koo fan fɛ furu kɔnɔ, 
kɛlɛw min bɛ se ka sɔrɔ furu kɔnɔ, fɔɔ k’an ŋɔni k’an don 
jatɔya kɔnɔ, ani an y’a famu fana ko jatɔya koo bɛ Matigi 
ŋɛsisi kosɛbɛ. Ani ko minw bɛɛ bɛ jatɔya kɛ, olugu sii nin yɔrɔ 
tɛ Matigi ka layiduw la. 

Sisan an b’an ŋɛsin fɛn wɛrɛ ma furu kɔnɔ min ye 
barokɛŋɔgɔnya ye. 

4 

 



Furu koo         25 

 

N’an ko barokɛŋɔgɔnya, nafabaa b’a la. K’amasɔrɔ n’an b’a 
fɛ ka jɛŋɔgɔnya ŋuma sɔrɔ anw ni ŋɔgɔn cɛ, wajibi don ko an 
ka baro kɛ n’an furu muso wala an furu cɛɛ ye. Gɛlɛya caama 
min bɛ sɔrɔ furu kɔnɔ, u bɛɛ bɔra barokɛbaliya fɛ, ani ni o 
gɛlɛyaw bɛ taga ŋɛ, o bɛ gɛlɛya wɛrɛw lawuli min ka jugu ni 
fɔlɔ taw ye. 

1. Ala ka kuma 

Kitabu bɛ ladiliw dɔw di, nka an bɛna dɔw kalan ka bɔ 
Yakuba ka kitabu kɔnɔ, o min ye Yesu ka balimakɛ ye. 
Lasɔmili kumaw do: 

«O cogo la mɔgɔ nɛnkun ye farikolo yɔrɔ fitinin ye, 
nka a bɛ kobaw fɔ ka a yɛrɛ bonya. Tasuma fitinin 
filɛ, nka a bɛ tasuma tugu tuba la dɛ ! Nɛnkun ye 
tasuma ye, diŋɛ falen juguya la, o ye nɛnkun de 
ye. A sigilen bɛ an farikolo yɔrɔw cɛma, a bɛ 
farikolo bɛɛ nɔgɔ. a bɛ tasuma tugu an ka kow 
bɛɛ la, a manalen bɛ ka bɔ jahanama la. Kungo 
kɔnɔ sen naanima fɛnw bɛɛ, ani kɔnɔw ni fɛn 
fofotaw ani ji la fɛnw, alu bɛɛ bɛ kolo, u kolola 
Hadamadenw fɛ. Nka nɛnkun kɔni, mɔgɔ si tɛ se 
ko kolo. Fɛn jugu kolobali ye nɛnkun de ye. A falen 
bɛ mɔgɔfaga baga la. An bɛ Matigi an Fa tanu ni 
nɛnkun ye. Mɔgɔ minnu dara Ala bisigi la, an bɛ 
olu danga ni nɛnkun ye fana. Tanuli ni dangali 
kuma fila bɛɛ bɛ bɔ da kelen na. Ne balimaw, o tɛ 
bɛn dɛ!»  
(Yakuba 3: 5 ka se 6 ma, ani 7 ka se 10 ma) 

Nin kumaw b’a yira ko nɛnkun ye fɛn jugu de ye. 

A b’a yira ko an bɛ kumaw min fɔ o bɛ se ka kojugu kɛ mɔgɔ 
la ka tɛmɛ fariya koo kan. An bɛ kuma kisɛ min fili ka di 
mɔgɔw ma, an t’o suma fɔlɔ, o kuma kisɛ bɛ se ka mɔgɔ 
mandimi, ka halakili kɛ, ka kunkankoo gɛlɛw lase i ma. Nka 
nin yɔrɔ kalani b’a yira an na ko an ka kumaw fɛ, an bɛ se ka 
koŋuma caama kɛ, hali n’a y’a sɔrɔ an bɛ a kɔkana de kɛ. 

Nka ni Yakuba bɛ kumana nɛnkun koo la, a bɛ mun le fɔɔra? 

A bɛ galon kumaw de bɔɔra kɛnɛma, ani nɛnili, kɔrɔfɔli, ni 
kɔniyali kumaw, ni fariya kumaw, ni mafiyali kumaw, ni 
yɛlɛbɔli, ŋɛgoya kumaw, ni dimiya kumaw. Nin cogo nin bɛɛ 
bɛ mɔgɔ jogin, ka i mɔgɔ ŋɔgɔn jigi tigɛ ani ka jɛŋɔgɔnya cɛn. 

2. Kuma juguw bɛ min kɛ gbaso kɔnɔ 

N’an furula, a ka nɔgɔ ka ŋɔgɔn fiŋɛ ni ŋɔgɔn ka dɛsɛ yɔrɔw 
dɔn, ani an nigɛ ka teli ka bɔ ŋɔgɔn na. O la sa, n’an bɛ hɛrɛ 
la an ka jɛŋɔgɔnya ŋuma kɔnɔ, tuma dɔ an m’an teli k’an ka 
nɛnkun kɔlɔsi n’an ka furu ŋɔgɔn ye, k’asɔrɔ an tɛ sɔn k’o kɛ 
mɔgɔ wɛrɛ la. 

O cogo la lo an b’ɛ kuma gɛlɛnw ni kuma juguw fɔ k’a di an 
kanuba ma. Ayiwa, ni a dun toora ten, o furumaw bɛ se ka 
kɛ gɛlɛya la teliya la, ani ka se furu faran yɛrɛ ma. 

Ŋɛyirala dɔ filɛ, min b’an dɛmɛ n’a y’a sɔrɔ ko n’an benna 
barokɛbaliya ka jan na. An ye kɛwalen caama dɔ yira ka ban 

min bɛ kuma cogo jugu yira, nka an be segi o dɔw kan : Yala 
an bɛ kuma an ka musow wala an ka cɛɛw fɛ i n’a fɔ 
baarakɛdenw wala jɔnw, wala i n’a fɔ u kɛra denw wala 
begɛn ye wa ? Yala an bɛ sɔngɔ an ka musow la, wala an ka 
cɛɛ kan, wala ka jalakili bin u kan, wala ka to k’u ka fiyɛw 
yira tuma bɛɛ wa? 

N’a bɛ o cogo la, la a ra ko barokɛ cogo juguya donna ka 
ban. Ani aw b’i se k’a lon cogo di ko barokɛ cogo jugu donna 
aw cɛ ? O ye tuma min na sɔsɔli ni kɛlɛw nana kɛ fariya koow 
ye. Wala tuma min na an ka furu muso tɛ sɔn k’a ka kɔnɔna 
koo fɔ tugu, katuguni a y’a ye ko ale mandimina, wala u tɛ 
ale ka kuma famu tugu, wala ko ale ka kuma jatini tɛ tugu. 

An bɛ se ka barokɛkoŋuma ŋini cogo di ? O ye n’an bɛ kitabu 
kalan, o min b’an kalan kanuya ŋuma cogo la. Kuma ŋuma 
bɛ mɔgɔ nisɔndiya, ani an ka kan k’an yɛrɛ ŋininga ko : yala 
ne ye min fɔ, wala ne b’a fɛ ka min fɔ, n’a bɛna mɔgɔ dɛmɛ? 

An bɛ se ka barokɛ cogo jugu kɛlɛ cogo di ? Ani ne bɛ se ka 
barokɛcogo ŋuma dɔn cogo di? Yala Kitabu kumana o koo 
la wa? 

3. Barokɛcogoŋuma 

Ni baro diima bɛ e n’i mɔgɔ ŋɔgɔn cɛ, o bɛ kɛ sababu ye k’a 
nisɔndiya. Baro diima sababu la, an bɛ se ka dɔ barika 
lakuraya, k’a jija, an bɛ se k’an muso wala an cɛɛ mako ŋɛ. 
An ka segi sisan ka nan Yakuba ka bataki kan an tɛmɛna min 
na sisan, k’amasɔrɔ a bɛ ladili ŋumaw di: 

«N badenw, aw minw koo ka di ne ye, aw k’a lɔn 
kosɔbɛ ko mɔgɔ kelen kelen bɛɛ ka kan ka lamɛnni 
kɛ ka ŋa, nka a kana teliya ka kuma, a kana dimi 
joona.» (Yakuba 1:19) 

An ka kan ka lɔ ka an ka muso wala an ka cɛɛ lamɛ, janko ka 
famuli sɔrɔ, ani n’an b’a fɛ ka kuma, an k’an ka kuma kisɛ 
suma fɔlɔ ka sɔrɔ ka kuma. 

Nka i ka kɛ tiŋɛ fɔbaga ye; tuma bɛɛ la, fɛn dɔ bɛna sɔrɔ, min 
bɛna cɛɛ ni muso ka kuma fɔn ŋɔgɔnna. 

Ni koo dɔ sera, cɛɛ wala muso man kan ka boli sigi ka fɔ ŋɛ. 
An k’an hakili jigi baro min tɛmɛna: cogo jumɛn lo an bɛ se 
ka barokɛbaliya kɛlɛ gbaso kɔnɔ? 

Gɛlɛya o gɛlɛya wala kunko o kunko ŋɛfɛ, an k’an hakili jigi 
Yakuba ka kuma la. 

A ko: «aw k’a lɔn kosɔbɛ ko mɔgɔ kelen kelen bɛɛ 
ka kan ka lamɛnni kɛ ka ŋa, nka a kana teliya ka 
kuma, a kana dimi joona.» 

Tuma min na an dusu bɔɔra, o wagati la, a ka gɛlɛ ka nin 
ladilikan bila baara la, k’amasɔrɔ o wagati la dimi, de bɛ 
ŋaafɛ, o la i tise ka i yɛrɛ minɛ. 

An k’an hakili jigi koo saba la. 

A fɔlɔ taa, ni kunko deni dɔ dabɔra, an kana to a bɛ kɔgɔ, aw 
ka ŋɛŋini a la yɔrɔ ni kelen. N’an teliyara a ma ten, a b’an 
dɛmɛ ka kuma a koo la ni hakili sigi ye, ni ŋɛsuma ye, ani an 
bɛ se ka Yakuba ka kumaw bila kɛwale la. 

A filanan, ni gɛlɛya dɔ nanan ni kɛlɛ ye, wala fariya koo, wala 
kuma juguw fɔɔra, a ka fisa an ka wagati bɛnni dɔ kɔnɔ, ni 
bɛɛ kelen kelen labɛni lo k’a toŋɔgɔn lamɛ, ani ka miiri a 
tɔŋɔgɔn ka gɛlɛyaw la tuma min na, an bɛ sɔrɔ ka kuma. 

A laban, min ye danaba taa ye, Ninsenu b’a fɛ ka denw kɛ a 
ka ŋɛnɛmaya la, ani o denw ka Kirisita ka cogo yira, ni o dɔ 
ye yɛrɛminɛli ye. 

 

=========================================================== 

Gbaso min bɛ jɛŋɔgɔnya ŋuma la, 
Ala bɛ nafa don o la 
 

An ka yɔrɔ dɔ kalan ka bɔ Wajulikɛla ka kitabu la, o min 
sɛbɛra ka bɔ Masakɛ Solomani fɛ. An b’a ye a sura naanina 
la ko: 

«Mɔgɔ fila ka fisa mɔgɔ kelen ye, bari tɔnɔ b’u ka 
baara la kosɔbɛ. N’u dɔ benna, kelen bɛ kelen 
dɛmɛ ka wili. Nka mɔgɔ min b’a kelen na, bɔnɛ y’o 
ta ye. N’a benna; filanan t’a la k’a dɛmɛ. Ni mɔgɔ 

fila lara ŋɔgɔn fɛ, u fari bɛ gwan. Ni mɔgɔ lar’a 
kelen, a fari bena gwan cogo di? Mɔgɔ kelen te se 
mɔgɔ min kɔrɔ, n’u kera fila, u bena se a kɔrɔ. Ni 
jurukisɛ danna ni gaari saba ye, fanga b’a la 
kosɛbɛ.»  (Wajulikɛla 4:9 ka se 12 ma) 

1. Furu ka nafa ye min ye 

A fɔlɔ taa ye min ye, an b’an hakili jigi furu ka tɔnɔw la. Ka 
ŋɛnɛmaya mɔgɔ fila, o ka fisa ni mɔgɔ kelen ye, a nafa dɔrɔn 
tɛ kanuya koo wala ka hakili falen, wala layɔrɔ koo dɔrɔn ye, 
nka n’aw kɛra mɔgɔ fila ye, dɔ bɛ fara aw ka barika kan. 

Gbaso mɔgɔw min tagama cogo ka ŋi kosɛbɛ, u bɛ se k’u ka 
baaraw tilan, ani u bɛɛ kelen kelen bɛ u seko kɛ ka koo 
caama dafa u ka ŋɛnɛmaya la. Miiriya bɛ u bɛɛ kelen kelen 
fɛ ka ŋɔgɔn dɛmɛ, ka ŋɔgɔn lawuli dɛsɛya ni kɔrɔbɔli ani 
benni tuma la. A cɛ kaŋin kosɛbɛ ka ye ko mɔgɔ fila bɛ bolo 
di ŋɔgɔn ma ka ŋɔgɔn jaa gɛlɛya. 

Furu sigira bɛɛ ka nafa kama. Gɛlɛyaw min bɛ se ka furu 
goya, an kumana o koo la ka ban, ani an ye fɛɛrɛw waala 
min bɛ se ka kɛ o furu so ka fura ye. O de y’a to an ye nin 
yɔrɔ kalan, k’amasɔrɔ kalan ŋuma nafama dɔ dogolen bɛ a 
kɔnɔ. 

2. Ni Ala kɛra mɔgɔ sabana ye furuso min na 

Haya laban bɛ i n’a fɔ ntalen do. A ko: «Ni jurukisɛ danna ni 
gaari saba ye, o tigɛli man di.» (Wajulikɛla 4 : 12) 

An y’a mɛn ka ban ko an barika ka bon n’an bɛ mɔgɔ fila, nka 
nin talen b’a yira ko n’an bɛ mɔgɔ saba, an bɛ kɛ ni barika 
baa ye. Aw delila ka cogo ŋini ko aw bɛ jurukisɛ saba tigɛ 
wa. A tigɛ m’an nɔgɔ dɛ, o tɛ wa? Ayiwa, an k’an yɛrɛ ŋininga 
mɔgɔ sabana ye jɔn de ye. 

Mɔgɔ caama bɛ miiri ko Ala de ye mɔgɔ sabana ye. O ye tiŋɛ 
ye ko n’an ye Ala fara an ka furu koo la, an ka furu bɛ ŋɛ.  

Ayiwa minw furula ka ban olugu ka gɛlɛya ye jumɛ ye? 

Ni Ala bɛ u cɛma, A bɛna u dɛmɛ ka u ka gɛlɛyaw ŋɛnabɔ, ani 
ka fɛɛrɛ nɔgɔmaw di u ma. 

Ayiwa, an ka kan ka mun de kɛ walisa ka Ala bila an ka 
ŋɛnɛmaya kɔnɔ? 

A fɔlɔ taa ye min ye, an bɛ se k’a fɔ ko gbaso kɔnɔ, Cɛɛ n’a 
muso, u fila bɛɛ bɛ ni danaya sɛbɛ ye Yesu Kirisita la. Mɔgɔ 
tɛ se ka Matigi bila a ka ŋɛnɛmaya kun na, n’a tɛ ni danaya 
sɛbɛ ye. 

Ni a fɔra ko ka danaya sɔbɛ sɔrɔ Yesu Kirisita la, o kɔrɔ ko di? 

N’an bɛ ni danaya ye Yesu la, o ye k’a dɔn ko Yesu kɛra an 
ka Matigi n’an kisibaga ye. Danaya barika la, kisili sɔrɔla 
Kirisita la, danaya barika la, an lara a la ko Yesu saara 
gbengbeyiri kan ani a kununa, anw hɔrɔyara dibi fanga la, 
an bɛ jurumu yafa sɔrɔ, ani o cogo la lo, an bɛ se ka Ala dɔn 
ani ka taama jɛŋɔgɔyara n’A ye. 

N’an bɛ jɔ a la ko Yesu ye an ka Matigi ye, an bɛ sira dira a 
ma ko a k’an ka ŋɛnɛmaya ŋɛminɛ ani k’a ka kuntigiya sigi a 
kan. 

Furumaw minw ye danaba sɛbɛw ye, olugu bɛ se ka Matigi 
Yesu ladon cogo jumɛ? 

3. Delili ka ninyɔrɔ ye min ye 

Fɛn nafamaba ye min ye, o ye ko furuniw ka wagati caama 
ta ŋɔgɔn fɛ, ka delili kɛ, ani ka kitabu kalan. O wagatiw minw 
u b’a ta ŋɔgɔnfɛ Matigi ka ŋɛkɔrɔ, bɛ u barika boŋɛ ani ka u 
kɛ kelen u ka lon o lon taama la. Ka fara o kan a bɛ u dɛmɛ 
ka se ka gɛlɛyaw kunbɛn ni barika ye ŋɔgɔnfɛ. 

Delili fɛ, an bɛ baro kɛ n’an Faa Ala ye. An bɛ se k’an ka 
jurumu koo fɔ A ye, an ka barikantanya, ani ka yafali ni 
dɛmɛli ani fanga ŋini A fɛ. Delili fɛ an bɛ se k’an ka laŋinitaa 
fɔ A ye, ko A k’an kɛ cɛɛ ŋumaw ni muso ŋumaw ye, ani ka 
muyuli ni hakilitigiya d’an ma. An bɛ se ka delili kɛ an ka 
muso wala an ka cɛɛ ye, o ye cogo ye min b’a yira ko an b’an 
ka muso wala an ka cɛɛ kanu. 

4. Kitabu kalan ka nafa ye min ye 

N’an bɛ delili kɛra, an bɛ kumana ni Matigi ye, ani n’an bɛ 
Kitabu kalanna, an bɛ lamɛni kɛra Matigi fɛ ko A ka kuma an 
fɛ. Danabaw bɛɛ min bɛɛ ko Yesu ye u ka Matigi ye, kitabu 
lamɛni kɔngɔn bɛ o tigiw la. Ani an bɛ se ka Yesu lamɛ ka bɔ 
kitabu kalan fɛ. O cogo la lo Ala b’a yɛrɛ yira an na, ani A bɛ 
a ka miirili yira an na ani A ka sago. 

Ka Kitabu kalan, o tɛ nin ye ka lɔniya sɔrɔ dɔrɔn. An bɛ min 
kalana a kɔnɔ, fɔɔ an k’a bila baara la. O cogo la, Matigi bɛ 
se ka kuntigiya ta an ka ŋɛnɛmaya la. N’an bɛ kitabu kalan 
n’an ka muso ye ŋɔgɔn fɛ, Matigi bɛ ŋɛminɛli ta an ka gbaso 
kɔnɔ, k’an kalan ani k’an ladi. 

Ani n’an bɛ kitabu kalan ŋɔgɔn fɛ, an bɛ Matigi ka kanuya 
bonya ye, ani anw bɛ o cogo ta ka se ka Matigi bonya. 

Matigi ye A ka kanuya min yira Kitabu kɔnɔ, o bɛ se k’an 
dɛmɛ k’an ka cogo yɛlɛma an ka muso wala an ka cɛɛ fan fɛ. 

5. An ka Yesu cogo ta 

Matigi bɛ an famu ani A bɛ makari bɛɛ ma. I ka gɛlɛya mana 
kɛ cogo o cogo, Matigi b’a fɛ ka koŋuma kɛ i ye tuma bɛɛ, 
kɛwale la ani kuma la. Ale le kɛra ŋɛyirala ŋuma ye bi an bɛɛ 
fɛ. O cogo la, an ka kan ka ban fɛn ŋinijugu sifa bɛɛ ma, ani 
k’an ka muso wala an ka cɛɛ minɛ ka ŋɛ. 

An k’an hakili jigi a la ko Yesu tun labɛni lo tuma bɛɛ k’a ka 
kalandenw ka fililiw yafa u ma. K’asɔrɔ furu kɔnɔ, an ka kan 
ka yafali dege tuma bɛɛ. N’an bɛ ŋɛnɛmayara ni mɔgɔ dɔ ye, 
a ka nɔgɔ k’o tigi ka fililiw ye. O la, an bɛ an ŋɛdaa cogo jumɛ 
le yira ? A ka nɔgɔ ka dimi, ka jalakili kɛ, k’o tigi mafiŋɛya. O 
wagati la, n’an y’an hakili  to Yesu ka kanuya la, an ka kan 
k’an ka cogo yɛlɛma. An ka kan ka muyuli ni yafali dege 
Krista fɛ, ani kuma ŋumaw min bɛ se k’an mɔgɔ ŋɔgɔn dɛmɛ 
ka yɛlɛmani don a ka ŋɛnɛmaya la. An kana kiri ben a kan, 
wala k’a dɔgɔya. 

A filɛ an bɛ se ka kalan min sɔrɔ ka bɔ Krista  ka kanuya la, 
ani cogo min na an ka kan k’a ka kalan bila kɛwale la an ka 
gbaso kɔnɔ. 

O la sa, an ka wagati caama ta n’an ka furu muso ye Matigi 
ŋɛkɔrɔ, ani ka l’ara ko delili ni kitabu kalan bɛna an dɛmɛ ka 
den caama kɛ ka nɔɔrɔ da Matigi tɔgɔ kan. Ani o bɛna kɛ 
sababu ye an ka furu bɛ kɛ i n’a fɔ jurukisɛ saba min koo 
fɔɔra kitabu la, o min tigɛ ka gɛlɛn. 

 

=========================================================== 

 

Musow ka yɛrɛmajigilenya koo 

 

An bɛna kitabu yɔrɔ dɔ filɛ min bɛ kumana furu koo la ko : 
Cɛɛw ka u ka musow kanu, ani musow ka u yɛrɛ majigi u 
cɛɛw ye. Nin yɔrɔ kalani bɛna kɛ sura fila, ani an bɛna 
daminɛ ni lasɔmili min diira musow ma, ko u k’u yɛrɛ majigi 
u cɛɛw ye. 

Kalan nafama lo, katuguni tuma dɔ, mɔgɔw t’a famu, ani a 
bɛ nan ni damatɛmɛ koo ani ŋɔgɔn minɛkojugu ye. 

An ka o yɔrɔ kalan fɔlɔ, Ciden Poli de ye nin bataki sɛbɛ k’o 
di Efɛzikaw ma, a sura duuru haya mugan ni kelen, ka se 
bisaba ma: 

«Krista ŋasiran kɔsɔn, aw k’aw yɛrɛ majigi ŋɔgɔn 
ye. O la, musow aw k’aw yɛrɛ majigi aw cɛɛw ye, 
i n’a fɔ aw b’a kɛ Matgi ye cogo min na. Bari cɛɛ 
le y’a ka muso kuntigi ye, i n’a fɔ Krista ye a ka 
jama kuntgi ye cogo min na, min y’a farisogo ye, 
a kɛra min kisibaga ye. Krista ka jama b’a yɛrɛ 
majigi Krista ye cogo mina, o cogo kelen na, muso 
ka kan k’a yɛrɛ majigi a cɛɛ ye koo bɛɛ la. Cɛɛw, 
aw k’aw k’aw ka musow kanu, i n’a fɔ Krista ye a 
ka jama kanu cogo min na, fɔɔ k’a nii di a kɔsɔn, 
waasa k’a saniya batizeli barika la jii kɔnɔ ni kuma 
ye, a ka jama dafanin ka sɔrɔ a yɛrɛ ŋakɔrɔ, nɔɔ si 
kana ye a kan, ni kurukuruyɔrɔ ani dɛsɛyɔrɔ si 
kana ye a la. A b’a fɛ a ka jama ka kɛ a ŋanaman 
ye, jalakiyɔrɔ kana sɔrɔ a la. O cogo kelen na, cɛɛw 
ka kan k’u ka musow kanu I n’a fɔ u yɛrɛ farisogo. 
Cɛɛ min b’a ka muso kanu, o tigi b’a yɛrɛ le kanu, 
bari mɔgɔ si t’a yɛrɛ kɔniya fewu, nka a b’a yɛrɛ 
balo ani k’a yɛrɛ mara ka ŋa, I n’a fɔ Krista b’a ka 
jama kɛ cogo min na, bari an ye Krista farisogo 
yɔrɔ dɔ ye.» 

1. Damatɛmɛ koo 

An b’a kɔrɔsi k’a ye ko cɛɛw de ka teli ka kuntigiya ta musow 
kan. Ni farisogo fanga lo, u tɛmɛna musow kan, o dɔrɔn tɛ, 
diŋɛ ka koo ni landa ka doni ye u dɛrɛ ka u bila koo caama 
kɛ la. O cogo la, nin haya la min b’a fɔ ko ko: «Muso k’a yɛrɛ 
majigi cɛɛ ye fɛn bɛɛ la», cɛɛw bɛ tintin o la k’u ka fanga digi 
musow kan. Cɛɛw dɔw bɛ miiri k’u musow ka kan ka u 

kaminɛ fiŋɛtɔya la, ani u b’u bila jɔnya la. K’asɔrɔ, Matigi ye 
muso dilan kun min na, o tɛ bɛn n’o ye. 

Minɛkojuguya ka kan ka dabila gbasow kɔnɔ ani yɔrɔ bɛɛ la. 
K’asɔrɔ Matigi y’a fɔ ko muso k’a yɛrɛ majigi a cɛɛ ye. An bɛ 
se ka ni kuma famu cogo di? 

2. Majigilenya 

Nafa b’ala an k’a bila an kun na ko Ciden Poli y’a fɔ ko, muso 
ka kan ka majigi a cɛɛ ye i n’a fɔ Egilizi majigira Krista ye cogo 
min na. Ayiwa, an ka kan k’an yɛrɛ ŋininga ko: yala Krista ye 
Kuntigi ye min bɛ ni fariya ye wa? Mɔgɔ min jigi bɛ Krista 
kan, a bɛ o tigilamɔgɔ jati di le? A b’a ka kuntigiya yira o tigi 
la ni fanga ye ani ka to k’a ka jama tɔŋɔn wa? 

Nin ŋinigali nunu bɛɛ la, jaabili ye ayi de ye. Krista tɛ a 
kanubagaw tɔŋɔn. Krista fani lo makari ani hinɛ la. Krista ka 
kuntigiya tɛ mɔgɔ ŋɔnŋɔn, nka a bɛ mɔgɔ lawuli le, A tɛ tɔnɔ 
ŋini, nka A bɛ baara kɛ mɔgɔ ye, k’a kanubagaw dɛmɛ. 

Ni Yesu bɛ sira yira an na A ka kitabu kɔnɔ, n’A bɛ ladili ni 
cifɔlenw di an ma ko an ka u labato, o ye ko a b’an ka hɛrɛ 
de fɛ. 

Majigilenya Matigi Yesu fan fɛ, o b’an fa kanuya la, ani an 
ka koo b’a dusu la, o tɛ fiŋɛtɔya majigilenya ye, wala degun 
bɛ min na I n’a fɔ an bɛ kuntigi farima dɔ kɔrɔ. An bɛ 
kanminɛli kɛra Yesu la, katuguni an b’a dɔn ko a ka kuma ye 
hakilitigiya kuma de ye, ani A ka kuma bɛ ŋɛnɛmaya di. 

K’asɔrɔ, n’an bɛ mɔgɔ farima de kanminɛna, an t’a kɛ n’an 
dusu bɛɛ ye, katuguni an b’a kɛra a ŋɛsiran kɔsɔn. 

K’an yɛrɛ majigi Yesu ye, a bɛ suma ni sagaden min bɛ tugu 
sagagɛna kɔ. O sagaden bɛ tugu sagagɛna kɔ hali siranya t’a 
minɛ, hali ni sira nin fani lo ni gɛlɛyaw ye. Kamasɔrɔ o 
sagaden b’a lɔn ko a gɛnbaga bɛna taga ni ale ye jii caama 
yɔrɔ ani dumuni caama bɛ sɔrɔ yɔrɔ min na. 

An kumana jɛŋɔgɔnya min bɛ Egilizi ni Yesu cɛ, nka cogo 
jumɛ don an bɛ se k’o miiriliw bila baara la an ka gbaso 
kɔnɔ? 

3. Yesu kɛra ŋɛyirala ŋuma ye cɛɛw fɛ 

Yɔrɔ kalani bɛ kuma Cɛɛw ni musow bɛɛ le fɛ. O yɔrɔ kalani 
b’a fɔ an ye ko cɛɛ le ye «muso kuntigi ye». O la, cɛɛ ka kan 
k’a yɛrɛ ŋiniga ko: «ni ne ye kuntigi ye, ne ka kɛwalen ka kan 
ka kɛ di le?» 

A jaabili bɛ sɔrɔ yɔrɔ min an y’a kalan ka tɛmɛ: A ka kan ka 
Yesu cogo ta, Ale min ye Egilizi kanu. O cogo la, a ka kan k’a 
muso kanu. O cogo la, a bɛna nɔgɔya muso fɛ k’a yɛrɛ majigi 
ani ka tugu a cɛɛ kɔ, ani k’a kanminɛ, n’a y’a sɔrɔ ko cɛɛ ye a 
yɛrɛ yira ko a kɛra kuntigi ye min b’a muso kanu. Kamasɔrɔ 
muso bɛ se k’a jigi la a cɛɛ kan, ani ka l’ara ko a cɛɛ bɛ ale ka 
hɛrɛ ŋinina, ani a cɛɛ bɛ janto ale la ni hakilitigiya ye. O la, a 
bɛna diya muso ye k’a yɛrɛ majigi a cɛɛ ye, ani a b’a fɛ ka 
siniŋɛsigi labɛn n’a cɛɛ ye. 

An kumana sisan cɛɛw fan fɛ, olugu min bɛ sɔn ka tugu 
kitabu ka fɔta kɔ ka u yɛrɛ kɛ kuntigi ŋuma ye, nka ni cɛɛ ma 
se k’o kɛ, mun le bɛ nan? Cɛɛw min bɛ ban kitabu ka ladili 
kan ma, ani u bɛ taga ŋɛ ka u musow tɔɔrɔ, mun bɛ se ka se 
o kɔfɛ? 

4. Musow minw minɛko juguyara 

A fɔlɔ taa, cɛɛw min bɛ tɔɔrɔ la u musow kan, an bɛna kuma 
o la. Kunangoya ye min ye, o cɛɛ suguw bɛ ban ladiliw ma, 
u tɛ sɔn ka koŋuma kɛ, u sigi bɛ gɛlɛya, u bɛ fariya ka fara a 
kan, ani u bɛ musow karaba k’u ka majigi olugu ye fanga la. 
O musow bɛ sɔn o cɛɛ suguw taa ma diyagoya la, walisa 
juguma kana se u ma. 

Nka ni cɛɛ ye a muso wajibiya ka ban Ala ka cifɔlenw na, 
mun le ka kan ka kɛ? 

Kitabu b’a fɔ an ye ko an ka kan ka Ala kan le minɛ ka tɛmɛ 
adamaden taa kan. Ni mɔgɔ ye I karaba ko I ka Ala kan bila, 
sira bɛ an fɛ ka ban o tigi ka sago la. O n’a taa bɛɛ, an b’a lɔn 
ko a ka gɛlɛn ka ban cɛɛ dusu tigi ka sago ma o min bɛ a 
muso karaba ka sɔn a taa ma. 

Ka kɛŋɛn ni nin cogo ye, Yesu bɛ jigi jumɛ di an ma wa? 

Kitabu b’a fɔ an ye ko an k’an jigi la Yesu kan, n’A ka wagati 
sera, a bɛna o tigiw ka dusu yɛlɛma, wala ka o gɛlɛya bɔ I 
kun. 

Musow min tɔɔrɔni lo, ni cogo bɛ u fɛ, u ka dɛmɛli ŋini 
danamɔgɔw fɛ, a bɛ se ka kɛ mɔgɔ ye gbaso kɔnɔ, wala jɛkulu 
dɔ kɔnɔ. O musow nunu ŋɔgɔn mako bɛ dɛmɛli la, ani k’u 
barika lakuraya, u mako bɛ ladili la, ani an labɛni ka kan ka 
sɔrɔ tuma min na u bɛ weleli lase an ma. 

An b’a ye tuma caama ko o musow nunu bɛ u kelenna u ka 
tɔɔrɔ kɔnɔ, ani dɛmɛbaga tɛ u fɛ. Nka Matigi ye Sebagaya 
bɛɛ tigi ye, makari tigi lo, a bɛ hinɛ, A ŋaa bɛ mɔgɔ tɔɔrɔlenw 
ka doni girima na. Ni Matigi ka wagati sera, minw muŋuni 
bɛ tɔɔrɔ kɔnɔ k’a makɔnɔ, A bɛna nan ka olugu dɛmɛ. 

 

=========================================================== 

 

Cɛɛw ka kanuya 

 

An tɛmɛna kalan min na, an sinsinna kitabu yɔrɔ dɔ kan min 
bɛ kuma furu koo la, min bɛ kumana cɛɛw fɛ ko u k’u musow 
kanu, ani ko musow ka majigi u cɛɛw ye. An miirila musow 
ka majigilenya koo la u cɛɛw fɛ, Sisan an bɛna kuma cɛɛw ka 
kanuya koo la, u ka kan k’u musow kanu cogo min na. O la, 
an ka kitabu yɔrɔ dɔ kalan, Poli ye sɛbɛ min ci ka di Efɛzikaw 
ma. Sura 5 :21 ka se 30 ma: 

«Krista ŋasiran kɔsɔn, aw k’aw yɛrɛ majigi ŋɔgɔn 
ye. O la, musow aw k’aw yɛrɛ majigi aw cɛɛw ye, 

i n’a fɔ aw b’a kɛ Matgi ye cogo min na. Bari cɛɛ 
le y’a ka muso kuntigi ye, i n’a fɔ Krista ye a ka 
jama kuntgi ye cogo min na, min y’a farisogo ye, 
a kɛra min kisibaga ye. Krista ka jama b’a yɛrɛ 
majigi Krista ye cogo mina, o cogo kelen na, muso 
ka kan k’a yɛrɛ majigi a cɛɛ ye koo bɛɛ la. Cɛɛw, 
aw k’aw k’aw ka musow kanu, i n’a fɔ Krista ye a 
ka jama kanu cogo min na, fɔɔ k’a nii di a kɔsɔn, 
waasa k’a saniya batizeli barika la jii kɔnɔ ni kuma 
ye, a ka jama dafanin ka sɔrɔ a yɛrɛ ŋakɔrɔ, nɔɔ si 
kana ye a kan, ni kurukuruyɔrɔ ani dɛsɛyɔrɔ si 
kana ye a la. A b’a fɛ a ka jama ka kɛ a ŋanaman 
ye, jalakiyɔrɔ kana sɔrɔ a la. O cogo kelen na, cɛɛw 
ka kan k’u ka musow kanu I n’a fɔ u yɛrɛ farisogo. 
Cɛɛ min b’a ka muso kanu, o tigi b’a yɛrɛ le kanu, 
bari mɔgɔ si t’a yɛrɛ kɔniya fewu, nka a b’a yɛrɛ 
balo ani k’a yɛrɛ mara ka ŋa, I n’a fɔ Krista b’a ka 
jama kɛ cogo min na, bari an ye Krista farisogo 
yɔrɔ dɔ ye.» 

1. Cɛɛ le ye muso kuntigi ye 

An bɛ fɛn fɔlɔ min kɔrɔsi k’a ye, o ye ko cɛɛ de ye muso 
kuntigi ye. O kɔrɔ ko gbaso ka ŋataga doni bɛ ale de kun. 

Nka o naa taa bɛɛ, hali ni luu ka kunko ye ale taa de ye, an 
m’an kan ka ŋinɛ ko jurumu donna u ka ŋɛnɛmaya kɔnɔ, ani 
o bɛ se ka kɛ sababu ye u bɛ koo dɔ kɛ min man daga, ani 
Matigi ye baara min kalifa u ma, u bɛ dɛsɛ o la. 



Furu koo         41 

 

Ŋɛyirala dɔ filɛ nin ye. N’I kɛra lutigi ye, I ka kan ka janto I 
muso n’I denw la, k’o sigi cogo ka ŋi, ani u bɛ ninsɔndiya 
kɔnɔ. Nka, tuma dɔ an b’a ye ko cɛɛw bɛ kuntigiya kɛ u 
musow la ni fanga. Tuma dɔ u b’u muso kɛ I n’a fɔ jɔnw, ani 
u b’a fɛ ko muso de ka fɛn bɛɛ kɛ. O mɔgɔ minɛ cogo nunu 
bɛɛ ye juguya de ye, ani o bɔɔra jurumu la, o min bɛ koŋuma 
yɛlɛma ka kɛ kojugu ye. 

Matigi y’an dan ko an ka koŋuma de kɛ. A ye bolow di an 
ma, an bɛ se k’o ta ka fɛn caama kɛ. An bɛ se k’an ka tigɛw 
ta ka dumuni kɛ, ka bonw lɔ, ani ka minan caama dilan n’o 
ye… O cogo la fana, an bi se k’o bolo kelen kelen nunu ta ka 
kojugu kɛ n’a ye; ka mɔgɔw bugo, ka soŋɛli kɛ, ani ka halakili 
kɛ. A bɛ o cogo kelen na ni nɛnkun ye fana. An bɛ se ka 
kumaw dɔw fɔ min bɛ digi mɔgɔ la, an bɛ se fana ka galon 
tigɛ, wala ka mɔgɔw bila ŋɔgɔnna. Nka nin koo bɛɛ la, Ala ye 
fɛn ŋuma d’an ma, nka n’an ma kɔrɔsili kɛ, an b’a ta ka baara 
jugu kɛ n’a ye. Koŋuma de yɛlɛmana ka kɛ kojugu ye, ani o 
ye jurumu ye. 

Gbaso kɔnɔ, Ala ye kuntigiya di cɛɛ ma, ani a ye fanga d’a 
ma ka se k’a koo bɛɛ kɛ. 

Ala ye o bila sen kan, gbaso ka se ka ŋɛn, katuguni gbaso 
mɔgɔw mako bɛ nisondiya, ani k’a ye ko jigi bɛ u fɛ siniŋɛsigi 
la. Nka cɛɛw dɔw bɛ yen, olugu bɛ u lɔyɔrɔ bila, ani u bɛ 
yɛlɛman ka kɛ tɔɔrɔ ni sigɛn ye lumɔgɔw ma u ka juguya 
kɔsɔn. 

Ani I n’a fɔ cɛɛw dɔw b’a fɛ ka u ka lɔyɔrɔw bila, o de kɛra 
sababu ye ciden Poli y’a ye ko nafa b’ala ka nin ladili kan di 
u ma: «Cɛɛw bɛɛ ka u musow kanu». Ani a bɛ segi o kuma 
kelen kan siŋɔgɔn caama, ka se k’a nafa yira. 

2. Cɛɛ ka kan k’a muso kanu 

Yɔrɔ kalanta b’an ŋɛsin fan fila ma. 

Yɔrɔ kalanta fɔlɔra, a fɔɔra ko an k’an janto an ka musow la, 
I n’a fɔ an bɛ janto an yɛrɛ ka farisogo la cogo min na. A ka 
nɔgɔ kosɛbɛ ka miiri I yɛrɛ ka koo la, wala I yɛrɛ ka nafa koo 
la. Nka furu kɔnɔ, sigi koŋuma, an ka muso la wala an ka cɛɛ 
ka ninsɔndiya, an ka miiri bɛɛ ka kan ka sama o nɔɔfɛ. 

Lasɔmili filanan b’an hakili jigi Yesu Krista ka kanuya la. A ye 
Egilizi kanu cogo min na, o ka kan ka kɛ ŋɛyirali ye an fɛ. I 
n’a fɔ Krista, cɛɛ ka kan k’a muso kanu. 

Poli b’an hakili jigi ko Krista de ye kuntigi ye, Ale de ye egilizi 
kuntigi ye, an k’an hakili jigi nin na ko Krista de kɛra kuntigi 
ye, ani Ale de bɛ egilizi ŋɛminɛ n’a ka makari ni tigɛlabilali 
ye. Egilizi ka ŋɛtaga b’a dusu la, A bɛ janto a la. Min b’a fɛ ka 
kɛ kuntigi ŋuma ye a ka gbaso kɔnɔ, Krista de ye ŋɛyirali 
ŋuma ye. 

 An fana bɛ se ka Krista ka kanuya cogo ta. Krista ye kantigi 
ye a ka kanuya la an fan fɛ cogo min na, anw fana ka kan ka 
to kantigiya la k’an ka musow kanu Krista ka dɛmɛli barika 
la. I n’a fɔ Krista labɛni lo ka yafa an ka fililiw ma cogo min 

na, an fana ka kan ka labɛn ka yafa an ka musow wala an ka 
cɛɛw ka fililiw la fana. 

Tiŋɛ lo ko an ka gbasow kɔnɔ, an bɛ gɛlɛyaw kunbɛn tuma 
dɔ, min ye kɛlɛw ni bɛnbaliyaw, nka an labɛnni ka kan ka 
sɔrɔ ka o ban. Tuma dɔ, an wajibiyalen don ka don koo dɔ 
la, tuma dɔ u b’an mandimi ni kuma dɔ ye, wala an ka muso 
ka kɛwale wala an ka cɛɛ ka kɛwale b’an mandimi, nka o bɛɛ 
la, an ka kan ka o wagati gɛlɛnw nunu minɛ cogo dɔn, ani ka 
jija walisa dɔ kana fara an ka kunaya kan. N’an ye fariya ŋaa 
yira, o bɛ dɔ le fara gbaso ka kunko de kan. 

K’asɔrɔ n’an ye Krista ka kanuya cogo ta, an bɛ wagati 
gɛlɛnw nunu cɛtigɛ nɔgɔma na, ani k’a la a la ko Yesu bɛna 
an dɛmɛ ka yafali kɛ, ani k’an ka furu muso wala an ka furu 
cɛɛ kanu hali n’a mana kɛ cogo o cogo. 

3. Yafali kɔrɔ 

Ni Yesu y’a fɔ ko ale bɛ yafa an ma, o kɔrɔ ko a bɛ yafa an 
ma pewu, ani k’an jati I n’a fɔ an ma deli ka jurumu kɛ, I n’a 
fɔ an ma deli k’A hakɛ ta. 

Ayiwa n’I muso wala I cɛɛ ye I hakɛ ta, I cogo bɛ kɛ cogo di? 
N’I ma kɔrɔsili kɛ, a ka nɔgɔ I fɛ ka cogo kɔrɔ ta ka koow 
juguya, nka n’I yafara I furu muso wala I furu cɛɛ ma, n’an 
tagara ŋɛ ka mɛnni kɛ a fɛ, k’a kanu ani ka muyuli sɔrɔ a ka 
fan fɛ, an bɛ kɛ I n’a fɔ a ma deli k’an hakɛ ta ka ye. 

Nka yafali ka se ka dafa, min filila, o tigi ka kan ka yafa daari 
ŋinin, ani ka cogo ŋinin ka yɛlɛmani don a ka kɛcogo la. 

4. A laban 

Nin sura fila min an tilara a la ten, an ye kalan sɔrɔ ko cɛɛ ka 
kan k’a muso kanu, ani muso ka kan k’a majigi a cɛɛ ye. U 
fila bɛɛ ka kan ka janto ŋɔgɔn ka fɛtaw la, walisa ninsɔndiya 
ka boŋa. Nka gɛlɛyaw bɛ se ka sɔrɔ, an tɛ o sɔsɔ gbaso kɔnɔ 
k’a o cogo ŋuma nin bila farati la. An ye ŋɛyirali di ko n’o 
koo fana sera, an ka Krista ka kanuya cogo ta. O ye ko bɛɛ 
k’a toŋɔngɔn ka hɛrɛ yaala, nka n’a kɛra ko furumaw fila la, 
ni kelen t’a fɛ ka yafali kɛ, an bɛ kɛ cogo di? An bɛna o de 
waleya sisan. 

============================================================ 

 

Furu faran 

 

Kitabu ye min fɔ ka taa furu fan fɛ, an bɛ o de fɔɔra, ko an 
ka jija ka o fɔta labato, furu cɛɛ wala furu muso bɛ se ka 
gɛlɛya sɔrɔ, nka ladilliw dɔ diira, wala cɛlabɛni cogo ka se ka 
o gɛlɛyaw nɔgɔya. 

Bi furu caama bɛ laban ka faran, nka mun na o koo bɛ kɛ? 

1. Furumaw ka gɛlɛyaw 

An y’a famu ka ban ko gɛlɛya caama bɛ se ka nan furu sow 
kɔnɔ. Ni fɛɛrɛ ma sɔrɔ o gɛlɛyaw la, farali bɛ se ka don o furu 

cɛɛ ni o furu muso cɛ. O cogo la, ni u fila la kelen tilenni tɛ, 
wala ni u dɔ ka fari a toŋɔngɔn ma, ayiwa o furu ka teli ka 
faran. 

Kabini furu sigira, gbaso mɔgɔw ye o gɛlɛyaw ŋɔngɔn 
kunbɛn. Nka jamanaw bɛɛ n’u ka sariya lo furu faran ka fan 
fɛ. Bi, jamana caama na, ka se ka furu sɛbɛ sɔrɔ famaw fɛ o 
ka nɔgɔ kosɛbɛ. O de y’a to furuso caama na, ni gɛlɛyaw bɛ 
yen, sani u ka fɛɛrɛ ŋini ka ŋɔgɔn famu, u b’a ye ko furu sɛbɛ 
faran koo ka teli. Ani u bɛ o fan nɔgɔma ta. O de ye 
kunangoya ye. 

Nka Kitabu ko di furu sa ka fan fɛ? 

2. Kitabu ye min fɔ furu faran koo fan fɛ 

Matigi tɛmɛna cira Malasi fɛ ka fɔ ko: 

«Furu sa, o man di ne ye.»  (Malasi 2 :16) 

Cira Malasi tun bɛ kumana fɛn min koo la, an ka o sigɛsigɛ 
fɔlɔ. Malasi ka wagati la, Isirayɛlidenw tun samana jamana 
wɛrɛw musow nɔfɛ. O cogo la, caama tun bɛ u ka furu faran 
ka se ka furu ni jamana wɛrɛw musow ye, o de tun bɛ u lase 
furu faran ma. K’a sɔrɔ, Ala bɛ sira di furu faran ma, n’a 
sɔrɔla ko dɔ minɛna jatɔya fɛ, nka a ma sira di jatɔw ma ko u 
ka furu faran. 

Mɔgɔ minw bɛ don nigijugu fɛ ani ka u ka furu faran, o man 
di Ala ye. N’a sɔrɔla ko dɔ b’a fɛ ka ban a ka furu muso wala 
a ka furu cɛɛ ma, ka se ka dɔ wɛrɛ ta. 

Ani an bɛ se k’a fɔ ko furu faran ka gon Ala ye cogo caama 
fɛ. 

A fɔlɔ taa ye min ye, Ala ye furu siri cɛɛ ni muso ka hɛrɛ 
kama, furu faran bɛ o lahidu cɛn. Ala ye cɛɛ ni muso dan, 
walisa u ka ŋɛnɛmaya ŋɔgɔn fɛ, ka kɛ kantigiw ye ni ŋɔgɔn 
cɛ fɔɔ saya ka u faran. A filɛ, n’a y’a sɔrɔ i ye fɛn dɔ dilan n’i 
bolow ye, ani mɔgɔ dɔ nana tugun ka o cɛn, ani ka ben 
yɛlɛko la. I ŋɛɛ bɛna sisi kosɛbɛ. Ala de ye furu siri, nka cɛɛw 
ni musow ka furu faran nana o cɛn pewu. 

O cogo la, kɛcogo minw bɛɛ bɛ se ka nan ni furu faran ye, o 
man di Ala ye. Malasi ka wagati la, n’a y’a sɔrɔ ko cɛɛw tun 
ma kɛ tilenbaliw ye, furu faran tun tɛna sɔrɔ. 

 An bɛ se k’a fɔ ko furu sa o furu sa, a kunko bɔɔra bɛnbaliya 
la gbaso kɔnɔ, kamasɔrɔ, mɔgɔ juguw ka juguya le bɛ furu 
muso ni furu cɛ ka bɛn cɛn. 

Fɛn sabana bɛ yen min b’a to furu sa m’an di Ala ye. 

Furu sa man di Ala ye, katuguni minw ka furu sara, olugu bɛ 
to tɔɔrɔ la. Furu sa bɛ dimi kosɛbɛ, a bɛ digi furu sa bagaw 
yɛrɛ la, o dɔrɔn tɛ, a bɛ denmɛnsɛnw tɔɔrɔ kosɛbɛ. U b’a ye 
ko mɔgɔw banna u la, u bɛ u kelenna, dɔw yɛrɛ bɛ kɛ ni dɛsɛ 
ye wari koo fan fɛ, balo koo bɛ gɛlɛya u ma, dɔw bɛ maloya 

ni dɔgɔya sɔrɔ ka bɔ u ka gbaso mɔgɔw fɛ wala u ka siya 
mɔgɔw fɛ. 

Furu sa man di Ala ye, nka miniw ka furu sara, olugu koo ka 
di Ala ye wa ? 

Jurumu m’an di Ala ye, kojugu ka jugu Ala ŋɛnkɔrɔ, nka a bɛ 
makari ani A bɛ hinɛ jurumutɔ la, ani min bɛ kojugu kɛ. Fɛn 
caama wɛrɛw bɛ yen, min bɛ mɔgɔ bila furu faran na. 

3. Gɛlɛya min bɛ nan ni furu sa ye 

Dɔw bɛ u ka furu faran ka kun kɛ gɛlɛya dɔw ye, min bɛ tiŋɛn 
di u ma. K’asɔrɔ dɔw taa tɛ o ye. 

 Kitabu bɛ sira di furu faran ma ka kun kɛ mun ye ? 

Ŋiningali gɛlɛn filɛ nin ye. A fɔlɔ taa ye min ye, Ala ye sira di 
cɛɛw ma ko u ka furu faran ka kun kɛ u ka juguya kɔsɔn. 
Mɔgɔ ka kan ka furu sa jati I ko furumaw minw bɛ gɛlɛya baa 
cɛtigɛra u ka furu kɔnɔ, ani ko fɛɛrɛ sifaw bɛɛ yalana ka dɛsɛ. 

Ka kɛŋɛn ni kitabu ka fɔtaa ye, gɛlɛya min bɛ se ka nan, ani 
mɔgɔ bɛ furu sa koo fɔ, o ye jatɔya koo dɔrɔn de ye. An bɛ 
se ka min fara a kan, o ye ko ni furu cɛɛ wala furu muso bana 
luu ma pewu, ani layɔrɔ koo tɛ u ni ŋɔgɔn cɛ tugu, o la, an 
bɛ se k’a fɔ ko gɛlɛyaw min b’a to Kitabu bɛ sɔn furu sa ma, 
o sera a danna. 

An ka segi ka nan mɔgɔ min ka furu sara, Ala bɛ mun fɔ olugu 
ye? 



Furu koo         48 

 

4. Jurumukɛla ka kan ka nimisi 

Ni u ko furu sa, a bɛ mɔgɔ caama fɛ I ko tagama cogo jugu 
de nanan ni o ye, minw ka furu sara, Ala b’a ŋinin olugu fɛ 
ko u ka nimisi u ka kɛwalenw la. Jurumu o jurumu min bɛ 
nan ni furu sa ye, ni o m’an di Ala ye, minw bɛ nimisa u ka 
kɛwalenw la, Ala bɛ yafali di olugu ma, n’a y’a sɔrɔ ko u 
nimisara u ka kɛwalen ma tiŋɛ la, ani n’u ye u jigi la Yesu 
Krista kan. O la, Ala bɛ jigi kura di miniw y’a latigɛ ka u ka 
cogo yɛlɛma. 

5. Muso min ka furu sara, Matigi ye o tigi ka dɛmɛbaga ye 

Minw bɛ furu sa sira kan, aw min bɛ tɔɔrɔla aw ka furu cɛɛ 
ka juguya fɛ, aw ye aw jigi la Ala kan. Aw bɛna ye cogo min 
na Matigi bɛ janto a ka mɔgɔw la. Wagati gɛlɛnw cɛma, 
Matigi bɛ yen ka se k’a ka dɛmɛliw di, ani k’a denw bila sira 
ka u don ŋɛnɛmaya ŋuma kɔnɔ. 

Minw ka furu sara, tuma dɔ u b’a ye ko mɔgɔw banna olugu 
la. A bɛ gɛlɛya u ma tuma dɔ ka la mɔgɔ la. An b’o jaa gɛlɛya 
ko u k’u jigi la Ala kan, Ale min tɛ ban mɔgɔ la badaa. An bɛ 
se k’an jigi la Matigi kan ani ka A kɛ an sinsin yɔrɔ ye. 

6. Kitabu bɛ min fɔ furu koo la 

Kitabu bɛ min fɔ ka taa furu koo ni furu sa koo la, an k’an 
hakili jigi o la. 

Yesu fɛ, furu kɛra fɛn senuma ye, o la, an ka kan k’an ka 
sekoo bɛɛ kɛ k’a mara. Minw bɛ furu sa yera i n’a fɔ fɛɛrɛ lo 
u y’a sɔrɔ ka bɔ koo la, an b’a fɔ olugu ye ko: 

Aw ye jija ka aw ka gɛlɛyaw ŋɛnɛbɔ ka kɛŋɛn ni kalan min 
dira aw ma ka bɔ yɔrɔ kalantaw min kalanna Kitabu kɔnɔ. 

